
UO‘T 598.2:574 (575.146) 

BUXORO VOHASI AGROTSENOZ SHAROITIGA QUSHLARNING EKOLOGIK 

MOSLASHISH YO‘LLARI  

B.N.Doniyorov, katta o‘qituvchi, Buxoro davlat universiteti, Buxoro  

 

Annotatsiya. Maqolada mavzuning dolzarbligi, o‘tkazilgan tadqiqotlarning muddati va ishni 

bajarishda, statsionar kuzatishlarni amalga oshirishda foydalanilgan usullar, Buxoro vohasi 

agrotsenozlarida uchraydigan qushlarning zamonaviy moslashishi haqida ma’lumot berilgan. 

Kalit so‘zlar: Buxoro, voha, agrotsenoz, qushlar, sistematika, atrof-muhitni muhofaza qilish. 

Аннотация. В статье представлена информация об актуальности темы, сроках 

проведенных исследований и методах, применяемых при выполнении работ, проведении 

стационарных наблюдений, современных адаптациях птиц, встречающихся в агроценозах 

Бухарского оазиса. 

Ключевые слова: Бухара, оазис, агроценоз, птицы, систематика, охрана окружающей 

среды. 

Abstract. The article provides information on the relevance of the topic, the duration of the 

studies carried out and the methods used in the performance of the work, the implementation of 

stationary observations, the modern adaptation of birds found in the agrocenoses of the Bukhara 

oasis. 

Key words: Bukhara, oasis, agrocenosis, bird, systematics, environmental protection.   

 

Kirish. Orol dengizining Orol qum cho‘liga aylanishi avlodlar ko‘z o‘ngida kechdi. Uning 

asosiy qismi mamlakatimiz hududida joylashganligi, hudud biologik xilma-xilligiga hamon ta’sir 

etayotganligi bugungi kunda sir emas. Jumladan bunday ekologik suksessiya qushlar tur vakillarini 

ham chetlab o‘tmadi.  

Qushlarning ahamiyati va moslashishi bilan bog‘liq holatlarni o‘rganish o‘z tarixiga ega 

[Sharipov, 1974; Ilichev, 1988; Bakayev va boshqalar, 2000; Jabborov, 2008; Аметов, 2009]. 

Mamlakatimizda qushlarni o‘rganish boshlanganiga qarib ikki asr bo‘lgan bo‘lsa ham, voha 

qushlarini o‘rganish bo‘yicha olib borilgan ornitologik tadqiqotlarni to‘kis deb bo‘lmaydi. 

O‘zbekistonning cho‘l zonasida joylashgan Buxoro vohasi agrotsenoz sharoitiga qushlarning 

ekologik moslashishi haligacha maxsus o‘rganilmagan. Biologik xilma-xillikni muhim tarkibiy qismi 

hisoblangan qushlar olami tur tarkibini, shakllanish xususiyatlarini, asosiy statsiyalar bo‘yicha 

tarqalishini, sonini, kelib-ketish xususiyatini, biologiyasi va ekologiyasini tadqiq qilish, muammoli 

turlar sonini boshqarish, kamyob turlarni muhofazalash va ulardan foydalanish chora-tadbirlarini 

aniqlash, ayniqsa qushlarning ekologo-geografik o‘zgarishlarga moslashishini tadqiq qilish 

dolzarbdir. 

Tadqiqot materiali va usullari. Buxoro vohasi agrotsenoz sharoitiga qushlarning ekologik 

moslashish yo‘llarini o‘rganish bo‘yicha tadqiqot ishlariga doir materiallarning asosiy qismi 2006-

2024-yillarda Buxoro shahri, Jondor, Buxoro va Vobkent tumanlari, qisman Romitan, Kogon, 

http://www.gbif.org/
https://www.geocat.kew.org/editor
https://www.plantarium.ru/
https://www.inaturalist.org/

Shofirkon, G‘ijduvon tumanlari paxta, beda, poliz va donli ekinlar ekilgan dalalari, bog‘lar, 

uzumzorlar hamda suvliklar va ularning atrofidagi ekotizmlardan mavjud fasllarda to‘plandi. Ishni 

bajarishda, statsionar kuzatishlarni amalga oshirishda dala kuzatuv, laboratoriya va ekologik tahlil 

usullaridan foydalanilgan. 

Olingan natijalar va muhokamalar. Buxoro vohasi agrotsenozlari ornitofaunasini tadqiq 

qilish natijasida qushlar quruqlik-havo va suv muhitlarida tarqalganligini guvohi bo‘ldik. Ular 

mazkur muhitlarda mavjudligini saqlash, tur davomiyligini ta’minlash uchun hayotiy jarayonlarini 

amalga oshirishda turli xildagi moslanish reaksiyalarini tarixiy taraqqiyot jarayonida o‘zida 

shakllantirib, vaqt o‘tishi bilan irsiy takomillashtirib kelgan. Xususan bunday moslanishlarni Buxoro 

vohasi agrotsenozlarida uchrovchi qushlarning kundalik harakatlarida, ko‘payish, ko‘chish, 

kushandalaridan himoyalanish, turlararo biotik munosabat jarayonlarida kuzatish mumkin. Qushlar 

moslanishi bilan aloqador munosabatlarning shakllanishida muayyan muhitdagi daraxtlar, turli 

binolar, turli hayotiy shakldagi o‘simliklarning hosilalari, kushandalari, destruktorlari va boshqalar 

xizmat qiladi.  

Madaniy ekotizmlar tabiiy ekotizmlardan ekologik-geografik sharoiti bilan farq qiladi. 

Ekologik jihatdan mezo zonaga kirib, o‘zida g‘o‘za, beda, donli va poliz ekilgan ekinzorlar, bog‘lar 

va uzumzorlar hamda turli suvliklarning mavjudligi, himoyalanishi va oziqlanishi uchun 

agrotsenozlarda komponentlarning mo‘lligi bilan xarakterlanadi. Shu sababli bu yerda yashovchi 

qushlar xilma-xillashgan sharoitga yaxshi moslashuvchanligi, tabiiy landshaftlarga solishtirganda 

mo‘l tur tarkibi bilan ajralib turadi.  

Kuzatishlarimiz bo‘yicha uya quruvchi turlar uyasini qurishda pana joylarni tanlashi aniqlandi. 

Jumladan, Dala chumchuqlari-Passer montanus uyasini ko‘pincha turli binolarning tarqamlariga, 

ayvonlarning peshtoqiga, ko‘priklar ostidagi yoriqlarga, Qishloq qaldirg‘ochlari-Hirundo rustica 

turli binolarning peshtoqiga va ularning tarkibiy jihozlariga, ko‘priklarning ostiga, Zag‘izg‘on-Pica 

pica, Uzun dumli qarqunoq-Lanius schach, Zarg‘aldoq-Oriolus oriolus, Go‘ng qarg‘a-Corvus 

frugilegus, Haqqush-Nycticorax nycticorax, Toshqirg‘iy-Accipiter badius, Jig‘oltoy-Falco subbuteo, 

G‘urrak-Streptopelia turtur fanerofitlarga, Qumri-Streptopelia decaocto, Musicha-Streptopelia 

senegalensis daraxtlarga, lianalarga, turli binolar va ularning tarkibiy jihozlariga, reklama afishalari 

orasiga, Ko‘k qarg‘a-Coracias garrulus, Qirg‘oq qaldirg‘ochi-Riparia riparia, Tillarang kurkunak-

Merops apiaster, Havorang ko‘ktarg‘oq-Alcedo atthis suvga yaqin jar, ko‘chki, tarixiy obidalardagi 

kovaklarga, Sassiqpopishak-Upupa epops turli bino va imoratlarning poli ostiga, Ukki-Bubo bubo 

karyerlardagi kovaklarga, Boyo‘g‘li-Athene noctua xaroba, tashlandiq imoratlardagi bir tomoni yopiq 

uzun teshiklarga, Cho‘l sog‘i-Otus brucei zag‘izg‘onning eski va tashlab ketilgan uyalariga, Buxoro 

chittagi-Parus bokharensis, Oddiy chug‘urchuq-Sturnus vulgaris shumtol, zarang, aylant, chinor, tut 

kabi daraxtlarning yerdan unchalik baland bo‘lmagan chuqur kovagiga, ko‘chalarni yorituvchi 

chiroqlarning ochiq joylariga, tashlandiq tosh binolarning tarqamlariga, Zag‘cha-Corvus monedula 

yerdan 20 metr balandda elektr tarmoqlariga, Mayna-Acridotheres tristis turli binolarning ochiq 

joylariga, suv quvurlari atrofiga o‘ralgan g‘iloflar orasiga, pechka karnaklari, mo‘rili shkaf quviri 

ichiga, zag‘izg‘onning iniga, go‘ng uyumlari orasiga, binolarning shifti va balkoniga, Niqobli 

jiblajibonlar-Motacilla personata bekatlarga, ko‘priklar ostiga, turli texnikalarga, Tuya 

qaldirg‘ochlar-Hirundo daurica ko‘p qavatli tosh uylarning shiftiga, Qora uzunqanotlar-Apus apus 

tarixiy va zamonaviy binolarning tomiga yaqin yoriqlariga, Ko‘k kaptar-Columba livia turli 

binolarning metal va azbest bilan himoyalangan tomiga, zag‘izg‘onning eski uyiga, Zarafshon 

qirg‘ovuli-Phasianus colchicus bug‘doyzorlardagi chel ustiga, paxtazor va ariqlar atrofidagi 

roshlarda shakllangan chakalakzorlar orasiga, Oddiy vahmaqush-Remiz pendulinus va Qorabosh 

vahmaqush-Remiz coronatus suvga yaqin qamish hamda daraxtlarga qalpoqqa o‘xshash uyalashga 

moslashganligi aniqlandi.   

O‘tgan oxirgi o‘n yillikda Buxoro vahasining sho‘rdan oqargan tinj va suvga yaqin 

qabristonlarida Yilqichi-Burhinus oedicnemus uchramoqda. Mazkur hududda yilqichini uchrashiga 

morfologik tusi chang rangli bo‘lishi, ko‘zlarining noodatiy chaqchayganligi, uzun oyoqlari gavdasini 

yerdan yuqori ko‘tarib turishi kabi xususiyatlari qo‘l keladi.  

Go‘ng qarg‘a-Corvus frugilegus, Ola qarg‘a-Corvus cornix, Zag‘cha-Corvus monedula, 

Zag‘izg‘on-Pica pica, Ko‘k qarg‘a-Coracias garrulus, Mayna-Acridotheres tristis kabi turlarni 

hammaxo‘rligi, ozuqaviy kommensalligi, Ko‘k kaptar-Columba livia, Qumri-Streptopelia decaocto, 

G‘urrak-Streptopelia turtur, Musicha-Streptopelia senegalensis, Dala chumchuq-Passer montanus 

larning ozuqa ratsionida donli oziqaning ustunligi, Oddiy chug‘urchuqlar-Sturnus vulgaris, Tillarang 

kurkunak-Merops apiaster va Yashil kurkunak-Merops persicus, Qishloq qaldirg‘ochi-Hirundo 

rustica havoda ham oziqasini tuta olishi voha agrotsenozlariga yashashiga imkon beradi.  

Buxoro vohasi agrotsenozlarida Soz bo‘ktargisi-Circus aeruginosus Zogʻora baliq-Cyprinus 

carpio, Suv ilon-Natrix tessellata, Mayna-Acridotheres tristis bilan, Yilqichi-Burhinus oedicnemus 

Tez kaltakesak-Eremias velox bilan, Mayna-Acridotheres tristis Cho‘l yalong‘och ko‘zi-Ablepharus 

deserti, Beda barg filchasi-Phytonomus variabilis, Sharq buzoqboshi-Gryllotalpa africana bilan, 

Zag‘izg‘on-Pica pica Uy sichqoni-Mus musculus, Beda barg filchasi-Phytonomus variabilis bilan, 

Ko‘k kaptar-Columba livia Salomalaykum-Cyperus rotundusning ildizpoyasi bilan,  Sassiqpopishak-

Upupa epops  Sharq buzoqboshi-Gryllotalpa africana bilan oziqlanishi aniqlandi.  

Qishloq qaldirg‘ochi-Hirundo rustica va Qora uzunqanot-Apus apus larning gavda shakli 

hamda nafis qanotlari kun davomida havoda uchishiga, hatto oziqlanishiga qo‘l keladi. Go‘ng qarg‘a-

Corvus frugilegus, Ola qarg‘a-Corvus cornix, Zag‘cha-Corvus monedula, Zag‘izg‘on-Pica pica, 

Ko‘k kaptar-Columba livia, Qumri-Streptopelia decaocto, Musicha-Streptopelia senegalensis, 

Mayna-Acridotheres tristis, Dala chumchuq-Passer montanus, Ola chug‘urchuq-Sturnus roseus, Oq 

jiblajibon-Motacilla alba va Niqobli jiblajibon-Motacilla personata oziqlanishda yo‘llar atrofida 

uchraydi. Atrofidagi turli texnikalarning shovqiniga, shakliga, hajmiga, dinamik hamda statik 

holatdagi odamlarga moslashgan. 

Buxoro vohasi agrotsenozlari ornitofaunasini o‘rganish oqibatida, doimiy o‘zgartirib 

turiladigan madaniy ekotizmlardagi yangilanishlarga qushlar bioekologik va xulqiy moslashishi 

aniqlandi. Bunday moslanishlar voha agrotsenozlarida tarqalgan har bir qush o‘zining populatsiya-

turini barqarorligini ta’minlashida qo‘l keladi.  

Xulosa o‘rnida aytish mumkinki, -Buxoro vohasida qushlarning ko‘payish davri ob-havoga 

bog‘liq holda fevraldan dekabrgacha davom etadi; 

-qushlarning madaniy landshaft sharoitlariga moslashishi-o‘zgaruvchan atrof-muhitning 

muayyan sharoitlariga bog‘liq holda kechishi, doimiy o‘zgartirib turiladigan madaniy ekotizmlardagi 

yangilanishlarga qushlar bioekologik va xulqiy moslashishi aniqlandi. Buxoro vohasi agrotsenoz 

sharoitiga qushlarning optimal moslashishi bilan bog‘liq muammolarni yumshatish uchun biz 

quyidagilarni tavsiya qilamiz:-bog‘larni yangilash va yoshartirishni asta-sekinlik bilan amalga 

oshirish; 

-qushlarning quruqlik-havo va suv muhitidagi hayotiy jarayonlarini barqarorlashtirish uchun 

davomli rivojlanishga o‘tish; 

-ko‘ngilli qushlarga qiziquvchi ornitologlar tomonidan tayyorlangan qushlarning moslanishiga 

doir materiallarni ommaviy axborot vositalari orqali namoyish qilish.   

INTRODUKSIYA  SHAROITIDA FRITILLARIA EDUARDI REGEL ENDEM TURI 

BARGINING MORFO-ANATOMIK TUZILISHI 

G.M.Duschanova, prof., Toshkent davlat pedagogika universiteti, Toshkent 

K.R.Dehqonova, talaba, Toshkent davlat pedagogika universiteti, Toshkent 

R.S.Anvarjanova, talaba, Chirchiq davlat pedagogika universiteti, Chirchiq 

 

Annotatsiya. Mazkur maqolada Fritillaria eduardi o‘simligi endem turinng Toshkent Botanika 

bog‘i sharoitida bargining morfo-anatomik tuzilishi o‘rganilgan bo‘lib, diagnostik va moslashgan 

strukturaviy belgilar aniqlangan.  

Kalit so‘zi: morfologiya, anatomiya, barg, Fritillaria eduardi, introduksiya.  

Аннотация. В статье изучено морфо-анатомическое строение листа эндемичного 

вида Fritillaria eduardi в Ташкентском ботаническом саду, выявлены диагностические и 

адаптивные признаки. 

Ключевые слова: морфология, анатомия, лист, Fritillaria eduardi, интродукция. 

Abstract. The article studies the morphological and anatomical structure of the leaf of the 

endemic species Fritillaria eduardi in the Tashkent Botanical Garden, and reveals diagnostic and 

adaptive features. 

Key words: morphology, anatomy, leaf, Fritillaria eduardi, introduction. 

 

Fritillaria L. turkumi Liliaceae oilasiga (Liliaceae Juss.) mansub boʻlib, Yevropa, Osiyo va 

Shimoliy Amerikadagi oʻtloqlar, dashtlar, toshli togʻ yon bagʻirlari va moʻtadil oʻrmonlarda tarqalgan 

100 dan ortiq turga egadir [1, 2].  

Tadqiqot ob’ekti Fritillaria eduardi Regel (Xolmon isirg‘aguli) o‘simligi Liliaceae 

(Loladoshlar) oilasi Fritillaria turkumiga mansub bir urug‘pallali gulli o‘simlik hisoblanadi. 

Fritillaria L. (Liliaceae) turkumi 100 dan ortiq geofit turlarni o‘z ichiga olgan. Fritillaria eduardi 

o‘simligi O‘rta Osiyoda o‘suvchi, asosan, Tojikiston, Oʻzbekiston va Qirg‘izistonda tarqalgan. 

Mazkur tur Shimoliy yarim sharning Yevropa (koʻpchilik Oʻrta Yer dengizi mintaqasida), Markaziy 

Osiyo, Xitoy, Yaponiya va Shimoliy Amerikada tarqalgan [3].  

Fritillaria eduardi turi O‘zbekistonda kamayib borayotgan va areali ajralgan endemik o‘simlik 

bo‘lib, 1-maqomli. Poyasi bargli, 40-80, ba’zan 150 sm ga yetadigan piyozli, ko‘p yillik o‘t. Barglari 

yaltiroq, yashil, pastki barglari keng cho‘ziq, ba’zan poyada halqa hosil qilib joylashadi. Poyaning 

eng yuqori qismidagilari nashtarsimon, halqa shaklida o‘rnashgan. Gullari qo‘ng‘iroqsimon, pastga 

qarab osilib turadi, qizg‘ish, qirmizi-qo‘ng‘ir rangli, 2-8 tadan bo‘lib, soyabonsimon to‘pgul hosil 

qiladi. Mevasi yuqoriga qarab tik turuvchi, qisqa bandli, eni 4-5 sm, ensiz qanotchali ko‘sak meva. 

Aprelda gullab, mevasi may oyida yetiladi. Manzarali o‘simlik bo‘lib,  xalq tomonidan piyozlari 

iste’mol qilinadi. Shu sababli, keskin kamayib ketgan. Madaniylashtirilgan. Ko‘plab botanika 

bog‘larida, jumladan, O‘zR FA Botanika bog‘ida 1955 yildan buyon ekib o‘stiriladi [4]. 

Bargning morfologik va anatomik tuzilishini o‘rganish uchun Fritillaria eduardi o‘simligining 

bargi 700 etil spirtiga fiksatsiya qilindi. Bargning epidermasi paradermal va ko‘ndalang kesiklar 

asosida, barg mezofillini anatomik tuzilishi esa bargning o‘rta qismidan ko‘ndalang kesiklar asosida 

o‘rganildi. Asosiy to‘qimalar va hujayralarning tuzilishi K. Esau [5], N. S. Kiseleva [6], epiderma – 

N.A. Aneli [7] larning metodlari asosida tavsiflandi. Qo‘l yordamida tayyorlangan preparatlar metilen 

ko‘ki yordamida bo‘yalib, glitserin bilan qotirildi [8, 9]. Mikrofotosuratlar kompyuter 

mikrofotonasadkasi, Sanon firmasining A123 rusumli raqamli fotoapparati hamda Motic B1-220A-3 

rusumli mikroskop yordamida tayyorlandi. 

Introduksiya sharoitida Fritillaria eduardi o‘simligi bargining  anatomik tuzilishi 

o‘rganilmagan. Bu tadqiqotlarimizning dolzarbligi va ilmiy yangiligini ko‘rsatadi.  

Tadqiqot maqsadi – Fritillaria eduardi o‘simligi bargining anatomik tuzilishini o‘rganish 

asosida strukturaviy diagnostik va moslashgan belgilarini aniqlashdan iborat. 

